Sondag 18 November 2007

Vier en twintigste Sondag in Koninkrykstyd

liturgiese voorstel

Fokusteks:

Jesaja 65:17-25 

Ander tekste:

Jesaja 12 of Maleagi 4:1-2a; Psalm 98; 2 Tessalonisense 3:6-13; Lukas 21:5-19
Inleiding 

Vandag se fokusteks praat van die uiteinde van God se herstelplan met Israel en die hele skepping; ‘n voorsmakie van die volmaakte, herstelde werklikheid wat kom. Die erediens sou die ideale geleentheid wees om lidmate bewus te maak van die naderende Advent, om hiermee iets van die werklikheid van Immanuel nou reeds juigend, in blye verwagting ‘n fokuspunt te maak (vgl Ps 98). Intussen word ons aangemoedig om met integriteit en toegewydheid te lewe. 

Vra iemand met die gawe van kreatiewe uitbeelding om die “oorgang” tussen Koninkrykstyd en Advent (veral gedenk tydens volgende Sondag se diens) op betekenisvolle wyse visueel uit te beeld. 

Diensorde

God versamel ons voor Hom

Aanvangswoord 

Voorganger: 
Die Here het magtige dade gedoen, deur sy krag het Hy oorwin. 

Gemeente: 
Sing ‘n nuwe lied tot eer van die Here! 

Voorganger: 
Die Here het sy oorwinning bekend gemaak, 


aan die nasies het yHy syuHy sy reddingsdade geopenbaar. 

Gemeente: 
Sing ‘n nuwe lied tot eer van die Here! 

Voorganger: 
Aan die huis van Israel het Hy sy liefde en trou herbevestig; 


die hele wêreld het gesien dat ons God die oorwinning behaal het. 

Gemeente:
Sing ‘n nuwe lied tot eer van die Here! 

Voorganger: 
Die see en alles daarop moet druis, die aarde en alles daarop moet juig, 

Gemeente: 
die riviere moet hande klap, die berge moet saam juig. 

Voorganger: 
Sing vir die Here ‘n nuwe lied (Ps 98). 

Seëngroet

Liewe gemeente, God die Vader, wat ons gemaak het, groet jou. God die Seun, wat ons baie liefhet, groet jou. 
Die Heilige Gees, wat die waarheid in ons hart skryf, groet jou. Amen.
Lofsang

Lied 146 “Prys die Here, loof en prys Hom”; NSG 343 “God is hier teenwoordig”

Diens van die Woord

Gebed by die opening van die Woord

Heilige God, breek die Woord vir ons oop. Ons wil hoor, sien, dink, ervaar; alles volgens u wil. Amen.
Skriflesing

Jesaja 12 of Maleagi 4:1-2a; Psalm 98; 2 Tessalonisense 3:6-13; Lukas 21:5-19

Fokusteks

Jesaja 65:17-25

Verkondiging 

Diens van die Tafel

Formulier

Gebruik die formulier “Die nagmaal … as vreugdefees” in die Gebedeboek met Liturgiese Voorstelle, bl 53. 

Uitdeel van brood en wyn 

Tafelgebed

Here, U is die ewige, drie-enige God. 

U is ons tafel, U is ons voedsel én U bedien vir ons die voedsel: 

U ewige Vader, is die tafel waar die Lam, u eniggebore Seun, vir ons aangebied word. 

U, Jesus Christus, is vir ons die kosbare voedsel. 

Wat U ons leer, voed ons met kennis van die Vader se wil. 

In die sakrament ontvang ons U en U versterk ons terwyl ons as pelgrims en vreemdelinge deur hierdie wêreld gaan. 

U, Heilige Gees, bedien vir ons die voedsel. U deel ons die kennis van u liefde mee. U verlig ons verstand. 

U inspireer ons om God te dien. 

U gee ons liefde vir ons medemens. 

En as U ons so oorvloedig gevoed het, dring U ons om die verlossing in Christus aan die hele wêreld te bedien. 

Laat u naam verheerlik word. Amen.
(outeur: Catherina van Siena, uit: Gebedeboek met Liturgiese Voorstelle)

Nagmaal

Dankgebed en voorbidding

Here, terwyl ons nou versterk en gevoed is, bid ons vir hulle wat swak is en U baie nodig het. Ons bid vir … 

Dankoffers

Uitsending

Slotsang

Lied 601 “Die wat die Here wil dien”; NSG 145 “O Jerusalem, Gods woning”

Seën

Mag die Here, wat vrede gee, julle altyd in alle opsigte vrede gee! Die Here sal by julle almal wees (2 Tess 3:16)!
Antwoord

Die gemeente sing “Amen” Lied 313. 

PREEKSTUDIE – JESAJA 65:17-25
Teks

In die klassieke driedeling van Jesaja val hierdie hoofstuk in die laaste deel of Trito-Jesaja (hfst 56-66). Die indeling en afsonderlike behandeling van Jesaja in drie eenhede ontvang al hoe meer kritiek omdat daar besef word dat ons met `n komplekse stuk literatuur besig is waarvan die historiese agtergrond en ontwikkeling moeilik bepaalbaar is. In die preekstudie word insigte gebruik uit beide `n historiese benadering en die besef dat Jesaja as eenheid hanteer behoort word. In dié benadering vind ons `n ryke verskeidenheid beelde wat deur die hele boek beweeg en ook dat intertekstuele verwysings en dialoog tussen die gedeeltes ‘n eenheid in die groter geheel vertoon. 

Dit is moeilik om die laaste elf hoofstukke van Jesaja te dateer, want ons vind geen verwysing daarin na enige historiese gebeure of individue nie. Die algemeenste datering is `n post-eksiliese konteks met al die uitdagings wat daaraan verbonde was om hulle gemeenskap te herbou. In dié tyd word ook oor die beloftes nagedink wat hulle tydens ballingskap ontvang het en wat nog nie gerealiseer het nie. Deutero-Jesaja (40-55) het juis die verlossing geprofeteer en aangekondig. God sal die volk terugbring uit ballingskap en het Kores vir hierdie taak gekies. Die realisering van `n langverwagte hoop is dikwels `n antiklimaks. Nie almal het na hulle tuisland teruggekeer nie. Dié wat wel teruggekeer het, was van plan om die tempel te herbou, maar die projek het nooit regtig gevorder nie. Daar was baie redes (oa droogtes, hongersnood, inflasie) waarom die volk moed en entoesiasme verloor het. Daar was korrupsie en spanning tussen leiers, die moreel was laag. Iets van die omstandighede kan gesien word by die profeet Haggai. Daar is tussen die lyne bewyse van sektariese konflik. Dié wat na Sion teruggekeer het, het glad nie die beloftes van verlossing en vreugde ervaar wat Deutero-Jesaja hulle belowe het nie. Dus, alhoewel die volk terug was in Jerusalem, was alles nie maanskyn en rose nie. Blenkinsopp sien die ervaring of gevoel van die mense as een van disoriëntasie en ontnugtering. Mense wat slagoffers is van teleurstelling op teleurstelling. Dit is onseker wie hiervoor verantwoordelik was. Dit is egter belangrik dat die skrywer/s hom/hulleself deel sien van die groter tradisie van Jesaja. Childs beskryf Jesaja 56-66 as deel van `n groter literêre versameling en nie bloot as onafhanklike korpus wat net so op die periferie verband hou met die res van die boek Jesaja nie. Daar is steeds dialoog oor die woorde van Deutero-Jesaja.

 Daar is twee benaderings tot die literêre konteks van vers 17-25. Die eerste is om te sê ons kan dit nie los verstaan van die eerste 16 verse van die hoofstuk nie. Jesaja 65:1-25 is dan `n verlossing/oordeel-orakel, wat in vers 1-2 met `n klaaglied begin. Dit behels `n aankondiging van `n belofte van verlossing aan `n groep in die gemeenskap wat aan God gehoorsaam is en `n dreigement van straf aan dié wat verkeerd doen, met vers 17-25 as `n profetiese aankondiging van verlossing, geskryf in poëtiese vorm. Dit word in die eerste persoon geskryf, God self is aan die woord. Die gedeelte word nie aangebied as visioen wat die profeet ontvang het en dan probeer verklaar soos in ander eskatologiese tekste nie, byvoorbeeld in die laaste hoofstukke van  Esegiël. Westermann daarteenoor, sien geen verbintenis met die vorige verse nie. Hy sien dit net as deel van die redaksieproses dat die gedeeltes langs mekaar beland het. Hy identifiseer ooreenkomste tussen vers 17-25 en Jesaja 60-62 wat handel oor die verkondiging van verlossing aan die hele volk en nie net die uitverkore gedeelte of dienaars soos ons dit in vers 1-16 vind nie. Hy sien in 1-16 ‘n kontras oor die toekoms wat vir hulle wag, tussen dié wat God se dienaars is en dié wat nie is nie; en in 16b-25 ‘n kontras tussen  probleme in die verlede en verlossing wat kom. 

As kerk, wat Jesaja in sy geheel ontvang het en interpreteer, is dit goed om tog die teks in sy finale vorm te interpreteer en terselfdertyd die gedeelte vooraan in ag te neem. Die belangrikste is om te onthou dat hierdie belofte van `n nuwe skepping uit `n historiese realiteit van moedeloosheid spruit en dat vers 17-25 nie vanweë die inspirasiewaarde daarvan net uit die groter geheel uitgelig kan word nie. 

1.  Vers 17a en 18a: Dit is twee inleidende formules, wat in die OAV vertaal word as “want kyk” of vertaal kan word met “waarlik”. Vers 17: Die woord vir skep, bara, word slegs met God as subjek gebruik. Die woord word in eerste hoofstukke van Genesis (nege keer) en in Jesaja 40-66 (negentien keer) gevind. Van die begin van Kores se optredes  af word dit waarmee God besig is, “skep” genoem. Die sin kan op twee maniere vertaal word: “Ek is besig om te skep” of “ek gaan begin om te skep”. Die Hebreeuse woord vir “nuut” kan iets beskryf wat nog nooit vantevore bestaan het nie en daarom onbekend is, of iets wat anders is as dit wat reeds bestaan. Westermann interpreteer dit so: dat eers as die ou en teenswoordige orde verdwyn het `n nuwe era geskep kan word. Hier is egter nie sprake van die vernietiging van die oue nie. Hemele/hemel verwys na lug of na God se woonplek. Hemel en aarde saam dui op `n totaliteit. Childs vra of die nuwe hemel nie miskien ook op `n nuwe goddelike orde kan dui nie? 

2.  Vers 18-19: Dit staan in kontras met die hartseer van Jesaja 1-39, die nuwe skepping is daar om geniet te word. Die nuwe skepping sentreer rondom Jerusalem. Die nuwe orde word ingelui deur feesviering waaraan God en die volk deelneem. God sal self oor Jerusalem jubel. “Want kyk Ek skep Jerusalem om te juig en sy mense om bly te wees” (OAV). Dit is ietwat van `n paradoks, dit is op Jerusalem gerig, maar tog word alle aspekte van die skepping aangeraak. Die nuwe wêreld rus in `n bepaalde verhouding tussen God en sy volk. Letterlik staan daar in vers 18: “juig vir ewig”.

3.  Vers 19b-23 bevat `n reeks kontraste tussen die oue en die nuwe. Die beskrywing van nuwe tyd is in positiewe en negatiewe stellings; dit wat gaan wees, dit wat nie gaan wees nie. Dit het te make met alle fasette van menswees: emosies (vreugde pleks van onbeheerste smart), kwaliteit van lewe, geniet vrug van eie arbeid, kinders het toekoms. Dood word nie hier as vyand gesien nie, eerder voortydige dood. Werk word ook nie as `n las gesien nie, maar as smag na werk waarvan ‘n mens self vrugte kan pluk. 

4.  Vers 24: Intieme verhouding tussen God en sy volk, gebede word verhoor anders as klaagpsalms wat kla oor gebede wat nie gehoor word nie. Daar is `n sekerheid, `n oopheid na God as die bron van die lewe.

5.  Vers 25: Beelde wat die afwesigheid van geweld aandui. Die wolf en die lam is spreekwoordelike teenoorgesteldes. Transformasie van natuurlike orde waar natuurlike vyande in vrede met mekaar leef. God se woonplek sal nie beskadig of vernietig word nie, ‘n mens kry die indruk daar gaan nie meer sinlose vernietiging en geweld wees nie. Intertekstuele verwysing na Jesaja 11:6-9, maar sonder die Messiaanse inhoud. 

6.  Jesaja 65:17-25 verkondig `n radikaal nuwe visie van die toekoms, maar ons het nie hier te make met `n apokalips soos ons in Daniël en die herhaling van hierdie woorde in Openbaring vind nie. Die gedeelte staan in die tradisie van die res van Jesaja en daarom is dit gerig op die verandering van omstandighede op aarde en binne die geskiedenis. Apokaliptiese literatuur, daarenteen, het te make met gebeure buite die geskiedenis. Die belofte is nie `n vlug na `n verbeeldingswêreld nie, maar die volvoering van God se woord wat deur die hele boek Jesaja vorm aanneem. Dit is die produk van `n goddelike ingrype. Die uiteinde van die belofte word dan ook in ryk poëtiese taal en beelde uitgebeeld. Die beelde is simbole van `n dieper werklikheid van vrede, geregtigheid, sinvolheid en lewenskwaliteit. Ten diepste verteenwoordig dit alles wat God is.

Die interessante is dat in die skets van hierdie nuwe toekoms daar nie plek is vir `n monargie of `n nasionale dinastie nie. Dit was juis `n vreemde heerser wat as gesalfde van God tot hulle redding gekom het en God self wat nou saam met hulle jubel. Die vertroue op politieke leiers het moontlik getaan. 

Konteks

Die teks is toegeken vir die 24ste Sondag in Koninkrykstyd – amper die einde van die liturgiese jaar en die begin van Advent. Die ander tekste in die RCL is Maleagi 4:1-2a (pleks van Jesaja), Jesaja 12 of Psalm 98, 2 Tessalonisense 3:6-13 en Lukas 21:5-19. In die periode net voor Advent waar Jesus se eerste koms gevier word, val die klem op Christus se tweede koms en op die laaste dinge. Lukas 21:5-19 is die profetiese rede oor die afbreek van die tempel en die rampe en vervolgings in die eindtye. Psalm 98 wat as deel van `n votum gebruik kan word, is `n lied wat oproep om `n nuwe lied tot eer van die Here, oor sy verlossingsdade, te sing. Nie net die mense nie, maar ook die skepping word opgeroep om deel te word van hierdie aanbidding. Die tekste het dus te make met `n nuwe tyd wat mens en skepping insluit. Die fokus kan op die implikasie van God se verlossingswerk vir mens en skepping wees, hoe dit eendag gaan realiseer en hoe dit vandag al kan realiseer. 

Belangrik is die verstaan van die genre. In die konteks waar binne dit ontstaan het, was dit nog nie apokalipties van aard nie. Die intertekstuele verwysing na die gedeelte in Openbaring 21 word wel apokalipties geïnterpreteer, maar die hele Openbaring is `n apokaliptiese geskrif en produk van `n ander konteks. In 2 Petrus 3:13 word verwys na Jesaja 65 te midde van `n beskrywing van die wederkoms. Die Christelike interpretasie van die gedeelte neig dus na `n verstaan van die laaste dae, maar in die boek Jesaja verwoord die orakel of woord van God `n lewende hoop op `n nuwe wêreld, binne tyd en ruimte. Brueggeman maak onderskeid tussen drie tipes hoop by Israel: die eerste is Messiaans, die tweede apokalipties en visioenêr en die derde (Jes 65) is Israel wat hoop dat Jahwe die wêreld weer sal regmaak op sy eie tyd en op sy manier. 

Hanson se interpretasie gaan van die veronderstelling uit dat ons Jesaja 1-25 saamlees. Hy interpreteer die gedeelte dan binne die harde woorde van die eerste 16 verse. Hanson lê klem daarop dat die profeet van die volk bekering gevra het en nie selfbejammering omdat hulle omstandighede nie verbeter het nie. Hulle kon nie net wag dat God inbreek in hulle geskiedenis terwyl hulle nog steeds in ongehoorsaamheid lewe nie. Die balans moet gehandhaaf word tussen die droom en die oproep van `n nuwe orde en `n verantwoordelike meedoen daaraan. Anders word dit soos wat Hanson noem: “apocalyptic visions of divine intervention unqualified by a sense of responsibility for the order of this world”. Jesaja 65 begin met die uitspraak dat dit menslike onverskilligheid en sonde is en nie goddelike onbetrokkenheid nie, wat die teenswoordige moeilike tye beïnvloed (sien Jes 62:1-2).

 Vers 17-25 is dan `n paradoks in die lig van die groter hoofstuk. Die nuwe skepping is `n produk van God se inisiatief en ingrype. Tog word geïmpliseer dat dit sal gebeur vir dié wat God dien en daarom is daar `n voorwaardelikheid daaraan. Daarom moet die prediker waak om hier `n ideale “imagine”-wêreld, los van die verantwoordelikheid van die kerk, op te roep. Andersyds is die nuwe orde nie die produk van humanisme en medemenslikheid nie, maar `n radikale “bara”-skep deur God. Hanson wys tereg daarop dat ‘n mens maklik kan verval in Marx se verstaan van godsdiens as opium vir die volk. Hy onderskei twee tipes godsdiensverbeelding: Die een droom van vrede as ontsnappingsroete uit die werklike lewe of realiteit. Op daardie manier word mense verlam deurdat hulle nie gedryf voel om op te tree ter wille van God se reg en orde nie. Dit lei daartoe dat ongeregtigheid aanvaar word en ‘n mens in wanhoop verval. Die ander visioeneer vrede as optredes wat uitdagend bevestig dat niks die mag van God se doel sal kan verhinder of keer nie. Daarom kan ons hoop en meewerk aan die verwerkliking van God se reg en geregtigheid op aarde. 

Reid fokus op die tyd “when the no can be the most profound yes”. Hy fokus op die “ja’s” van God (“yeses”), wat God met sy mense verbind, maar net so is die nee’s in die teks ook positief, byvoorbeeld “hulle sal nie huise bou waarin ander sal woon nie”. Reid sê die teks herinner ons dat God optimisties is en dat ons in Hom optimisties is oor wat die kerk kan wees as ons saamwerk in die wêreld. Die klem op optimisme kan problematies wees, want daar is `n groot verskil tussen optimisme en hoop. Optimisme glo dit kan beter gaan, terwyl hoop daaraan vashou dat God dit beter sal maak. Terloops: Christophorus Columbus wat homself as boodskapper van die nuwe hemel en aarde gesien en geglo het dat hy iets van hierdie profesie laat waar word het! 

Claassens wys daarop dat Jesaja nie vol abstrakte teologiese formulerings is nie, maar dat dit geïntegreer was met die sosiale en politieke kompleksiteite van die wêreld waarin hy gewoon en wat hy probeer verstaan het. Een van die “issues” wat sy dan ook in die boek Jesaja herken en waarop die teks moontlik antwoord, is dat die wêreld rondom die profeet nie die “ideal” is wat hy of hulle gehoop het die wêreld sal wees nie. Een van die temas wat die onderskeie dele in Jesaja aanmekaarbind, is die vermoë om `n wêreld agter die teenswoordige realiteit te verbeel. Jesaja herinner dat die teenswoordige nie noodwendig die enigste realiteit is nie. Deur die oproep van sy hoorders se verbeelding hoop die profeet dat hy die manier waarop hulle na die wêreld kyk, sal verander en dus ook hulle manier van lewe sal verander (Claassens).

Die profeet is gewortel in die oortuiging dat God die onmoontlike kan doen, dat sy se optrede nie ingehok kan word deur wat ons dink moontlik is nie. Hy is die God wat lewe gee, wat die vrugte van reg en geregtigheid kan laat sigbaar word waar alle mense die geleentheid het om `n kwaliteitlewe te leef. Die belangrikste kenmerk van hierdie nuwe skepping is dat daar geen geweld is nie, `n wêreld wat nie op oorheersing gebaseer is nie en waar die weerloses veilig sal wees. Die diere wat in vrede saam wei, kan ook as metafoor dien vir afwesigheid van konflik tussen nasies en mense. Die gehoor word gemotiveer: “By means of holding up a composite portrayal of God and imagining an (im)possible world wherever the believers find themselves. People are thus called not only to imagine this (im)possible world, but also to live this world, embodying the vision of God and the world in their societal and religious practises” (Claassens). Daarom word Jesaja die vyfde evangelie genoem, want die Nuwe-Testamentiese skrywers het in Jesus iets gesien van die realisering van hierdie wêreld met `n onderbou van reg en geregtigheid. Beskrywings soos in vers 17-25, van God wat saam met sy skepping jubel en dit herstel, is nodig om mense weer te motiveer, hoop te gee, hul kop te laat oplig, hulle perspektief te gee, maar sonder om in idealisme of realiteitsnegering te verval.

 Preekvoorstel

Dit is `n teks wat geskilder moet word, met helder kleure en lang hale na bo in aanbidding. ‘n Mens kan eintlik net een kunsvorm soos poësie weergee deur `n ander een. Daar moet die gevoel wees van God se uitbundige vreugde, die gevoel van `n ewigheidsdimensie, die gevoel van “dis hoe dit moet wees”. Geen wonder dat Jesaja se beelde kunstenaars deur die eeue aangegryp het nie. John Saywer vertel in sy boek The Fifth Gospel dat die dieretuin in Jerusalem `n skaap en `n wolf saam in hok aangehou het, alhoewel die wolf redelik bedwelmd was! Ook het Brittanje in 1948 aan die nuwe staat Israel `n massiewe bronsmenora geskenk waarop een van die panele Jesaja uitbeeld waar hy omring word deur wilde diere wat rustig met lammetjies en bokke saam wei. Dis net jammer dis nie die prentjie wat ons in ons kop het van die kookpot in Palestina nie.

Hoekom gryp hierdie moontlikheid ons so aan? Lyk dit na die paradys of hemel? Tog nie. Nee, Jesaja bedoel nie dit nie.  Eintlik het hy in sy tyd nog glad nie so `n nadoodse fokus gehad soos wat Christene vandag het nie. Op hierdie nuwe hemel en aarde werk ‘n mens nog steeds. Dood het nie verdwyn nie. Maar waarom gryp dit ons so aan? Dit is tog nie die paradys nie, want volgens populêre konsepte is die paradys die plek waar al jou behoeftes bevredig en jy bedien word! Miskien omdat ons hierin iets herken van hoe dit moet wees, hoe dit nog altyd moes gewees het. Miskien omdat ons iets van God se wese gereflekteer sien. 

Hier is `n kykie in God se wêreld van geregtigheid waar niks sinloos gebeur nie. Daar is geen geweld, geen behoefte aan geweld, geen neiging to geweld nie. Geen woonbuurt vol intimidasie en vrees, geen bang vrou of vreesbevange kind nie. Geen dogtertjie wat ontvoer word vir iemand se seksuele begeertes nie, geen seuntjie wat gedwing word om iemand dood te maak nie. Geen vernietiging van die natuur en besoedeling van die water nie. Geen afbrand van `n moskee of `n kerk nie. `n Wêreld vol intieme toegang tot God. So kan ons aangaan en ons eie prent oproep en verbeel.

Die kerk kan dit droom, maar dit sal niks help as dit `n droom van die hemel is, die beskrywing van die hiernamaals nie. Dit moet eerder die motivering vir ons optredes in die gemeenskap wees. Sodat ons dieselfde arm huisgesin oor en oor help, want jy verlang na die dag dat hulle self die vrug van hulle arbeid sal geniet. Ons lewe moet lewe wees wat gemik is op medelydende geregtigheid. Dan werk jy met die verlange na die dag wanneer geen baba meer sal sterf nie, waar geen klaaggille gehoor sal word nie. Ons mag nie `n wêreld word sonder mense wat om geen ander rede help of werk as om agente van liefde en menswaardigheid te wees nie. Die identiteit van die kerk is nou verbind met hierdie nuwe skepping, want in die koms en opstanding van Christus het God met sy herskepping begin. 

Maar net soos wat die Jode `n geloofskrisis beleef het, kan ons seker ook apaties word en aanvaar dat dit nie gaan gebeur nie. Die beloftes wat hulle in Jerusalem tegemoetgegaan het, het nooit gerealiseer nie. Ons kan maar net by enige projek betrokke raak om al ons geesdrif, om `n verskil te maak, baie vinnig te laat dreineer. Die Christelike lewe is `n voortdurende spanning tussen wat ons hoop en weet en wat ons sien. Tussen hoe dit is en hoe dit moet wees, in so mate dat ons partykeer die alternatief vergeet of selfs dat die alternatief God se manier is. Ons kan vergeet dat met Jesus se koms hierdie nuwe wêreldorde reeds aangebreek het.

Jesaja wil ons herinner dat God dit kan verrig wat ons nie eers meer moontlik ag nie. Die oortuiging kan ons nie verloor nie, want dan hou ons op om te hoop en hoop maak ons anders. Maar die kind wat verniel word, soek nie `n droom van `n beter wêreld waar sulke dinge nie gebeur nie. Hy/sy soek oë wat raaksien, mense wat ingryp, arms wat vertroos en die moontlikheid van `n ander lewe. Die kerk word nie net geroep om die (on)moontlike wêreld op te roep in haar verbeelding nie, maar om hierdie wêreld waar ander waardes geld, te leef, om God te beliggaam in woord en dade. En as ons saam met God vorentoe kyk, sal ons met niks minder tevrede wees as die transformasie van die hele skepping nie. Dit is `n kykie in God se ewige doel, wat ons optrede in die teenswoordige/beperkte motiveer. Dit sal `n tragiese dag wees as die kerk nie meer droom nie. 

Die liturgiese jaar se ritme is een van terugkyk en onthou, miskien moet ons tydens die laaste Sondae vorentoe kyk en droom en tot God bid dat ons iets van sy wil en doel vir die wêreld sal laat realiseer met die hulp van sy voortdurende skeppingswoord.

